Мишәр авылында аулак өй
(Кич утыру мәҗлесе)
Алия САБИРОВА,

Чистай авыл хуҗалыгы техникумы китапханәсе мөдире
Кичәнең максаты: Студентларга әхлак тәрбиясе бирүне дәвам итү, әби-бабаларыбызның үз-үзләрен тотышларын, көн-күрешләрен искә төшереп, аларны тормышка өлге, үрнәк итеп алу.
Авыл өе. Тәрәзә янында пөхтә итеп җыелган сәке, өстенә чигүле япма җәелгән. Анда чигелгән мендәрләр, челтәрле япмалар. Бүлмәнең икенче ягындагы сәкедә йон кабасы, чигү үрнәге белән киерге, иләктә сыерылган каз канатлары. Бүлмәнең уртасында өстәл: өстәлдә самовар, җыеп куелган чынаяклар, чәк-чәк, кош теле, бавырсак, табада калын япмага төреп куелган коймаклар; тәмле исләр чыгарып, өстәлнең уртасында каз бәлеше. Урындык өстендә гармун, курай.
Миләүшә: Көзге өй эшләре (каз өмәләре) үткәч, авылларда яшьләр күңел ачу өчен аулак өйләргә җыелганнар, егетләр керткәннәр; кул эшләре башкарганнар (кызлар чигү чиккән, йон теткән, эрләгәннәр, бәйләгәннәр – үзләренең осталыкларын, уңганлыкларын күрсәткәннәр. Ә егетләр шунда үзләренә кыз сайлаганнар. Егетләр һәм кызлар матур итеп аралашканнар, күңел ачканнар: төрле-төрле уеннар уйнаганнар. Хәзер без сезнең белән “Аулак өйдә – кич утыру” мәҗлесендә кунакта булырбыз, әби – бабаларыбызның йолаларын искә төшереп үтәрбез.

Бүлмәгә ирле-хатынлы өй хуҗалары керә, киенгәннәр, ярминкәгә барырга җыеналар. Әтисе кызын чакырып: 
Әти: Кызым, без әниең белән калага китәбез, сезгә нәрсә алып кайтыйк?
Кыз: Әти, миңа тамбур җеп алып кайт әле, кулъяулыгымны чигеп бетерәсем бар.
5-6 яшьлек малайлары йөгереп керә дә:
Малай: Әти, миңа сыбызгы, пәке, суыра торган әтәч, кызыл билле перәңкә алып кайтыгыз әле, яме.
Әни: Ярар, балалар, ярар, тик тәртипле генә булыгыз. Без иртәгә кайтып җитәрбез, иншалла.
Әти: Әйдә, әнисе, киттек.
Чыгып киткәндә, кызы әтисенә мөрәҗәгать итә: 
Кыз: Әти, өйгә егетләр кертик әле, әз генә күңел ачар идек.
Әти: Юк, юк, юк, уйламагыз да, әллә нинди юк-бар эшләр эшләп ташламаегыз, Галия кызым.
Әни: Ярар инде, әтисе, каршы килмә, искә төшер әле яшь чакларыңны, бер генә булса да аулак өйне калдырганың булдымы соң? Оныттыңмы:, без синең белән үзебез дә шушы аулак өйдә таныштык түгелмени? (Әтиләре елмая һәм ризалаша).
Галия: Рәхмәт сезгә, әти- әни, исән – имин әйләнеп кайтыгыз, хәерле юл сезгә. (Әти-әни чыгып китә). Сәхнә артында ат пошкырган тавыш ишетелә.
· На, малкай!
Галия шатлыгыннан бии башлый, кулын чәбәкләп ала.
· Галия: Алмаз энем, син тәртипле генә тор, курайда уйна, мин тиз генә Миләүшәләргә кереп чыгам. (Алмаз сәкегә утырып курайда уйный башлый һәм йокымсырап, кураен тотып йокыга китә).

Тәрәзә артында еракта гармун тавышы ишетелә. Өй янына килеп җиткәч, гармун тавышы тына. Тәрәзә артыннан тавышлар ишетелә:
· Айназ: Егетләр, күрдегезме, Бәдри абзый бая карчыгы белән калага китте, бүген монда аулак өй мәҗлесе булыр ахры, тәрәзәләренә чиртеп карыйк әле. (Тәрәзә шакыган тавыш ишетелә). 
· Раил: Өйдә беркем дә юк бит, тәрәзәләре дә ябылып бетмәгән, сизәсезме, егетләр, каз бәлеше исе борынны кытыклый, әйдәгез әле тәрәзәне ачып карыйк (тәрәзәне ачалар – тәрәзәдән бер егет башы күренә).
· Айназ: Егетләр, әйдәгез, бу тишек борыннарны кызык итәбез. Алмаз йоклый, бәлешләре дә тәрәзә янында гына, алабыз да шылабыз, (тәрәзәдән тыгылып , бәлешне алып китәләр – үзләре көләләр).

Бүлмәгә Миләүшә белән Галия керә.
Галия: Хәзер кызлар килеп җитә, әйдә тизрәк өйләрне җыештырыйк, өстәлне әзерлик. (Бәлешне карый, ә бәлеш юк.) Әй аллам хурлыкка калдык, бәлеш юк. Алмаз, син бәлешне яшереп куймадыңмы? (Галия елый башлый.)
Шул вакыт ишек шакыйлар, ишектә күрше карчыгы Гөлсем әби күренә.
· Гөлсем әби: Бәдри күрше калага киткәндә сезгә күз-колак булырга кушкан иде, менә кереп чыгыйм дидем әле. (Галиягә карап) Нәрсә булды тагын, бу ни дигән нәрсә ?
· Галия: Әби, бәлешебез югалган бит.
· Гөлсем әби: Әй балам, мин тагын әллә ни булган диеп торам, бу бит буш кайгы, хәзер үзе килеп җитәр, без яшь чакта бәлеш кенә түгел, кызларны да урлый иделәр. (Еракта гармун тавышы ишетелә, “Авыл көен” җырлап егетләр килә.) Көтәсеңме, балам? Борчылма, хәзер килеп җитәрләр, коймакларың гына суынып бетмәсен. И-и-и, юкка борчылам ләбаса! (Самоварга кулын тидереп ала.) Самоварың да кайнар икән. (Ишек шакыйлар.)
· Галия: Әби, дусларым килеп җитте.
· Гөлсем әби: Ник шул хәтле кабаланасың, бәбкәм? Берәр нәрсәгә ут капмагандыр бит? (Көлә, яулык чите белән авызын каплый.)
Шау-гөр килеп егетләр керә. 
· Егетләр: Исәнмесез! Исәнме, Гөлсем әби! Исәнме, Галия!
· Раил: Исәнмесез, саумысыз!
Нигә үгез саумыйсыз?
Әтәчегез күкәй салган,
Нигә чыгып алмыйсыз?
· Гөлсем әби: Әй, шаяннар, әй, наяннар! Нәкъ бал кортлары кебек безелдәшәсез.
· Айназ: Галия, Бәдри абзый белән Галимә апа кая киттеләр? 
· Галия: Кичә кәҗәбез көтүдән качып кайткан, әти аны илтә китте. Әтәчебез күкәй салган – әни печәнлектә күкәй җыя. (Серле итеп елмая, егетләр көлә.)
· Гөлнур: Нигә тартынып торасыз, әйдәгез түргә узыгыз! Өебез иркен, күңелебез киң.
Раил: Кызлар, без буш кул белән килмәдек бит. Егетләребез шундый уңган, каз бәлеше алып килгәннәр. (Үзләре көләләр, өстәлгә бәлешне куялар, егетләр кызларга конфет һәм кызыл билле прәнник өләшә).

- Галия: Кызлар-егетләр, әйдәгез күңел ачып алабыз, берәр уен уйныйк.

- Гөлсем әби: Берәрне җырлагыз да, аннары мин дә чыгып ял итәрмен, ә сез уйнагыз, биегез, сезнең бит иң матур, иң бәхетле чагыгыз.
Миләүшә: Таң ата да кояш чыга,

Кояшны сәламли көн.

Саумы, кояш,саумы учак!
Әссәламегаләйкем!
Раил: Тел ачкычы, иман биргән

Сөекле туган телем!

Үз телемдә сиңа сәлам,
Әссәламегаләйкем!
Рүзәл: Әссәламегаләйкем, мөхтәрәм кардәшләр!
Әлфия: Хәерле көн сезгә!
Айназ: Татар халкының тарихы, мәдәнияте бай һәм борынгы. 
Миләүшә: Әмма тәрбияви әһәмияткә ия булган күп кенә борынгы бәйрәмнәребез онытыла барды, алар хәмер белән бәйле мәҗлесләр белән алышынды. 
Рүзәл: Йола бәйрәмнәреннән кызыл туй, Сабан туе кебек бәйрәмнәр генә элекке чагылышын саклап кала алды.
Әлфия: Ә яшьләрне кавыштыра, таныштыра торган аулак өйләр һәм каз өмәләре бөтенләй диярлек юкка чыкты.
Айназ: Борынгы бабаларыбызның рухи хәзинәсе онытылды дигәндә генә, без барыбыз да сискәнеп киттек һәм борынгырак милли йола-бәйрәмнәребезгә мөрәҗәгать иттек, аларның тәрбияви, мәгънәви асылын күреп, гаҗәпләнеп, тетрәнеп калдык.
Рүзәл: Ә хәзер без сезнең белән “Кич утыру” мәҗлесендә кунакта булырбыз.
Әлфия: Онытылган гореф-гадәтләрне

Яңартабыз хәзер көннән-көн .

Уен йолалары, җыр-биюе,
Һәр киләчәк көнне бизәсен.
Айназ: Карап тормый ара еракка,

Дуслар килгән безгә кунакка.

Дуслык – безнең тормыш бизәге,

Дуслык – безнең бәйрәм бизәге.
Миләүшә: Безнең аулак өй икәнен
Әллә каян белгәннәр.

Карагыз әле залга,

Күпме дуслар килгәннәр. 
Рүзәл: Безнең аулак өйгә рәхим итегез!

Кызлар чигеп, бәйләп, жыр жырлап утыралар. (“Ай былбылым” җыры яңгырый.)
Гөлфия: Кызлар, әйдәгез әле, берәр уен уйнап алыйк әле.
Алсу: Нинди уен уйныйбыз соң?
Гөлфия: Әйдәгез “Без – без идек”не уйныйбыз.
Лилия: Әйдәгез шул, уйныйк.
Күмәкләшеп: Без, без, без идек, без унике кыз идек. Бер тактага төзелдек. Базга төштек, май каптык, келәткә кердек, бал каптык. Таң атканчы юк булдык. Кап та коп, матурым, авызыңны ач та, йом. (Арада берсе көлдерергә тырышып йөри, Гөлфиянең кытыклавына түзә алмыйча Алсу кычкырып көлеп җибәрә.)
Лилия: Алсу авызын ачкан өчен нинди җәза бирик?
Айгөл: Биесен, биесен.
Әлфия: Үзенең кемне яр итүен сөйләсен.
Айгөл: Юк, юк, яңа откан җырын җырласын.
Алсу: Ай, нинди генә җыр җырлыйм икән?! (Алсу җырлый башлыйм дигәндә генә, урамнан егетләр сызгырганы, сөйләшкәне, көлгәне ишетелә.)
Лилия: Егетләр килә!!!
Җыр: “Эх, сез матур кызлар” җырын җырлап егетләр килә.

Гөлфия: Әй, кызлар, егетләр килде, кертәбезме, кертмибезме?
Егет: Исәнмесез, кызлар! Кызлар, ишегегезне ачыгыз әле, нурлы йөзегезгә бер карыйкчы...
Айгөл: Егет, сиңа ни кирәк?
Егет: Әнигә килен кирәк, безне кертегез инде, кызлар.
Лилия: Кызлар, кертик инде, күңел ачып алырбыз.
Егет: Сулар кичеп, диңгез үтеп, килеп җиттек, аулак өйгә!
Гөлфия: Аргы урамнан килдеңме? Бирге урамнан килдеңме? Без сагынганны белдеңме, үзең сагынып килдеңме?
Егет: Аргы урамнан килмәдек, бирге урамнан килдек без,

Сез сагынганны белмәдек, үзебез сагынып килдек без.
Кызлар бергә: Егет – илнең былбылы, Кызлар – былбылның гөле, 

Гөл былбылын, былбыл гөлен Сагынгандыр билгеле.
Егетләр бергә: Кызлар кия кызыл яулык, Без киябез француз.

Без исән-сау килеп життек, Сез ни хәлдә торасыз?
Кызлар: Су буенда куаклар, асыл кошлар, кунаклар.

Сагынучылар интекмәсен, хуш килдегез, кунаклар!
Егет: А-ха-ха, ялт итте, үзе чибәр, ни әйтте, димәк, алар безне көтә, сөя. Әллә безне сагындыгызмы?
Алсу: Сагынып үләбез инде, Артур агай, үзеңне.
Егет: Бигрәк тә Гөлфия сагынгандыр инде?!
Гөлфия: Гомеремдә бер күрмәсәм дә - үкенмәм.
Егет: Ай-һай теле, яучы җибәрергә тора идем, болай булса, җибәрмим инде, бик ачы телле икәнсең.
Гөлфия: Әй, җан кисәгем, багалмам, Бик сагындым күз алмам.

Кич кунарга чакырсаң да, Үпкәләмә, бара алмам. 
Егет: Әй, бетмәде инде терткәләшүегез, әйдәгез, “Йөзек салыш” уйныйбыз.

Альбина йөзек сала башлый. 
Альбина: Кемдә йөзек - сикереп чык.
Егет: Ә! Миләүшә эләкте, әйдәгез аны җырлатыйк.
“Шәл бәйләдем” җыры башкарыла.
Миләүшә йөзек сала.

Уен дәвам итә. Диләрәгә йөзек салына. 
Егет: Биетик без аны. (Диләрә белән Гөлинә татар халык биюен башкаралар.)
Айгөл: Эләкте, Зиннур эләкте. Нинди җәза бирәбез?
Лилия: Җырлатыйк без аны, ул бик матур җырлый.
Зиннур җырлый.
Уен дәвам итә. Гөлфия йөзек сала, Альбина эләгә.
Алсу: Булды, житте, әйдәгез бүтән уен уйныйк. “Чума үрдәк, чума каз” уйныйк. (“Чума үрдәк, чума каз” дигән җырлы уен башкарыла.) 
 Бергә: Чума үрдәк, чума каз, Агымсуны ярата. 
Ленур, үзенә иптәш эзли, Белмим кемне ярата?
(Кара - каршы басып капка ясыйлар, берәү так кала, шул кеше капкадан чыгып, үзенә пар сайлап артка баса. Уен шулай дәвам итә.)
Айгөл: Әйдәгез табышмак әйтешик.

Алсу: Сыерның ятканда иң беренче кай жире җиргә тия?
Егет: Койрыгы, борыны, гәүдәсе һ.б.
Алсу: Дөрес җавап булмады. Егетләрне нишләтәбез, кызлар?
Гөлфия: Биетәбез.
Егет: Ә хәзер безнең башваткычка җавап бирегез. Аш пешергәндә, иң беренче казанга нәрсә салалар?
Кызлар: Күз.
Артур: Алла, уңган да инде безнең кызлар! 
Алсу: Егетләр, кызлар! Әйдәгез, җырлап - биеп алабыз.
“Ай дубыр дубая” көенә егетләр – кызлар парлап бии.
Алсу: Әтәч кычкырды, ишеттегезме ? Өйләргә таралышырга вакыт җитте.
Артур: Аулак өйгә керткәнегез өчен рәхмәт, кызлар! Әйдәгез гармун уйнатып бер авылны әйләнеп килик, яшь вакытлар ике килми, кадерен белик әле.
Әлфия: Тартып уйна гармуныңны, Күтәрелсен күңелләр. 

Күтәренке күңел белән Үтсен безнең гомерләр!
Айназ: Дуслык җебе өзелмәс ул. Моңлы халык бар җирдә,

Безнең шушы очрашулар Истә калыр гомергә.
Миләүшә: Хөрмәтле, кунакларыбыз! Менә безнең “Аулак өй” кичәбез тәмамланды да. Ләкин без, шушы берничә минутлык кына кичәбез сезнең күңелләрегездә озак сакланыр дип уйлыйбыз. 
Әлфия: Ә яшьлек ул - кеше гомеренең язы, иң кадерле вакыты. Сез дә, бер мизгелгә генә булса да, үзегезне яшь һәм көчле итеп хис иткәнсездер. 
Айназ: Без сезнең күңелегезнең гел яшь булып калуын теләп калабыз. 
Миләүшә: Сау булыгыз! 
Рүзәл: Яңадан очрашуларга кадәр! 
